
ΕΝ Τῼ ΕΣΠΕΡΙΝῼ 
ΙΕΡΕΥΣ: Εὐλογητὸς ὁ Θεὸς 

ἡμῶν, πάντοτε, νῦν, καὶ ἀεί, καὶ εἰς 
τοὺς αἰῶνας τῶν αἰώνων. 

ΑΝΑΓΝΩΣΤΗΣ: Ἀμήν. 
Ἅπαξ ὑπὸ τοῦ Ἱερέως  

Χριστὸς ἀνέστη ἐκ νεκρῶν, θα-
νάτῳ θάνατον πατήσας, καὶ τοῖς ἐν 
τοῖς μνήμασι, ζωὴν χαρισάμενος. 

καὶ δὶς ὑπὸ τῶν χορῶν. 
Χριστὸς ἀνέστη ἐκ νεκρῶν, θα-

νάτῳ θάνατον πατήσας, καὶ τοῖς ἐν 
τοῖς μνήμασι, ζωὴν χαρισάμενος. 

ΑΝΑΓΝΩΣΤΗΣ 
Ψαλμὸς ργ΄ (103). 

Εὐλόγει ἡ ψυχή μου, τὸν Κύριον, 
Κύριε ὁ Θεός μου ἐμεγαλύνθης 
σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 
φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 
ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 
ἀνέμων. 

Ὁ ποιῶν τοὺς Ἀγγέλους αὐτοῦ 
πνεύματα, καὶ τοὺς λειτουργοὺς 
αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται 
εἰς τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περι-
βόλαιον αὐτοῦ, ἐπὶ τῶν ὀρέων 
στήσονται ὕδατα. 

Ἀπὸ ἐπιτιμήσεώς σου φεύξο-
νται, ἀπὸ φωνῆς βροντῆς σου δει-
λιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τὸν τόπον, ὃν 
ἐθεμελίωσας αὐτά. 

Ὅριον ἔθου, ὃ οὐ παρελεύσο-
νται, οὐδὲ ἐπιστρέψουσι καλύψαι 
τὴν γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων 
διελεύσονται ὕδατα.       

Ποτιοῦσι πάντα τὰ θηρία τοῦ 
ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ οὐρα-
νοῦ κατασκηνώσει ἐκ μέσου τῶν 
πετρῶν δώσουσι φωνήν. 

Ποτίζων ὄρη ἐκ τῶν ὑπερώων 
αὐτοῦ ἀπὸ καρποῦ τῶν ἔργων σου 
χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς γῆς 
καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν 
ἀνθρώπου στηρίζει. 

Χορτασθήσονται τὰ ξύλα τοῦ 
πεδίου, αἱ κέδροι τοῦ Λιβάνου, ἃς 
ἐφύτευσας. 

Ἐκεῖ στρουθία ἐννοσσεύσουσι, 
τοῦ ἐρωδιοῦ ἡ κατοικία ἡγεῖται 
αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

Ἐποίησε σελήνην εἰς καιρούς ὁ 
ἥλιος ἔγνω τὴν δύσιν αὐτοῦ. 

27-05-2022 
† ΠΕΜΠΤΗ ΜΕΤΑ ΤΗΝ 

 ΜΕΣΟΠΕΝΤΗΚΟΣΤΗ ΕΣΠΕΡΑΣ . 
† Μνήμη τοῦ Ἁγίου Ἰωάννου τοῦ Ρώσσου.  

Ἔθου σκότος, καὶ ἐγένετο νύξ 
ἐν αὐτῇ διελεύσονται πάντα τὰ θη-
ρία τοῦ δρυμοῦ. 

Σκύμνοι ὠρυόμενοι τοῦ 
ἁρπᾶσαι, καὶ ζητῆσαι παρὰ τῷ 
Θεῷ βρῶσιν αὐτοῖς. 

Ἀνέτειλεν ὁ ἥλιος, καὶ συνήχθη-
σαν, καὶ εἰς τὰς μάνδρας αὐτῶν 
κοιτασθήσονται. 

Ἐξελεύσεται ἄνθρωπος ἐπὶ τὸ 
ἔργον αὐτοῦ, καὶ ἐπὶ τὴν ἐργασίαν 
αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, 
Κύριε, πάντα ἐν σοφίᾳ ἐποίησας, 
ἐπληρώθη ἡ γῆ τῆς κτίσεώς σου. 

Αὕτη ἡ θάλασσα ἡ μεγάλη καὶ 
εὐρύχωρος, ἐκεῖ ἑρπετὰ ὧν οὐκ 
ἔστιν ἀριθμός, ζῷα μικρὰ μετὰ 
μεγάλων. 

Ἐκεῖ πλοῖα διαπορεύονται, 
δράκων οὗτος, ὃν ἔπλασας 
ἐμπαίζειν αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς 
εὔκαιρον δόντος σου αὐτοῖς συλ-
λέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρη-
στότητος ἀποστρέψαντος δέ σου 
τὸ πρόσωπον, ταραχθήσονται. 

Ἀντανελεῖς τὸ πνεῦμα αὐτῶν, 
καὶ ἐκλείψουσι, καὶ εἰς τὸν χοῦν 
αὐτῶν ἐπιστρέψουσιν. 

Ἐξαποστελεῖς τὸ πνεῦμα σου, 
καὶ κτισθήσονται, καὶ ἀνακαινιεῖς 
τὸ πρόσωπον τῆς γῆς. 

Ἤτω ἡ δόξα Κυρίου εἰς τοὺς 
αἰῶνας εὐφρανθήσεται Κύριος ἐπὶ 
τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ 

ποιῶν αὐτὴν τρέμειν ὁ ἁπτόμενος 
τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ μου, 
ψαλῶ τῷ Θεῷ μου ἕως ὑπάρχω. 

Ἠδυνθείη αὐτῷ ἡ διαλογή μου, 
ἐγὼ δὲ εὐφρανθήσομαι ἐπὶ τῷ 
Κυρίῳ. 

Ἐκλείποιεν ἁμαρτωλοὶ ἀπὸ τῆς 
γῆς, καὶ ἄνομοι, ὥστε μὴ ὑπάρχειν 
αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν αὐτοῦ 
ἔθου σκότος, καὶ ἐγένετο νύξ. 

Ὡς ἐμεγαλύνθη τὰ ἔργα σου, 
Κύριε πάντα ἐν σοφίᾳ ἐποίησας. 

 Δόξα... Καὶ νῦν... Ἀλληλούϊα, 
Ἀλληλούϊα, Ἀλληλούϊα. Δόξα σοι ὁ 
Θεός (ἐκ γ΄). 

Ἡ ἐλπὶς ἡμῶν, Κύριε, δόξα σοι. 
ΔΙΑΚΟΝΟΣ: Ἐν εἰρήνῃ τοῦ 

Κυρίου δεηθῶμεν. 
ΧΟΡΟΣ: Κύριε, ἐλέησον.  
[καὶ μετὰ ἀπὸ κάθε αἴτηση] 
Ὑπὲρ τῆς ἄνωθεν εἰρήνης, καὶ 

τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-
ντος κόσμου, εὐσταθείας τῶν 
ἁγίων τοῦ Θεοῦ Ἐκκλησιῶν, καὶ 
τῆς τῶν πάντων ἑνώσεως, τοῦ 
Κυρίου δεηθῶμεν.  

Ὑπὲρ τοῦ ἁγίου οἴκου τούτου, 
καὶ τῶν μετὰ πίστεως, εὐλαβείας, 
καὶ φόβου Θεοῦ εἰσιόντων ἐν 
αὐτῷ, τοῦ Κυρίου δεηθῶμεν. 

Ὑπὲρ τῶν εὐσεβῶν καὶ ὀρθο-
δόξων χριστιανῶν, τοῦ Κυρίου δε-
ηθῶμεν. 

Ὑπὲρ τοῦ πατρός καὶ Ἀρχιεπι-
σκόπου ἡμῶν (......), τοῦ τιμίου 
πρεσβυτερίου, τῆς ἐν Χριστῷ δια-
κονίας, παντός τοῦ Κλήρου καὶ τοῦ 
Λαοῦ, τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ 
Ἐξουσίας ἐν αὐτῷ, τοῦ κατὰ ξηρὰν 
θάλασσαν καὶ ἀέρα φιλοχρίστου 
ἡμῶν στρατοῦ, τοῦ Κυρίου δε-
ηθῶμεν. 

Ὑπὲρ τῆς πόλεως (Μονῆς, Κώ-
μης) ταύτης, πάσης πόλεως καὶ 
χώρας καὶ τῶν πίστει οἰκούντων ἐν 
αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπὲρ πλεόντων, ὁδοιπο-
ρούντων, νοσούντων, καμνόντων, 
αἰχμαλώτων καὶ τῆς σωτηρίας 
αὐτῶν, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 
καὶ ἀνάγκης, τοῦ Κυρίου δε-
ηθῶμεν. 

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 
χάριτι. 

Τῆς Παναγίας, ἀχράντου, ὑπε-
ρευλογημένης, ἐνδόξου, Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν, Χριστῷ τῷ Θεῷ παρα-
θώμεθα. 

ΧΟΡΟΣ: Σοὶ, Κύριε. 
ΙΕΡΕΥΣ: Ὅτι πρέπει σοι, πᾶσα 

δόξα, τιμὴ καὶ προσκύνησις, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

ΧΟΡΟΣ:  Ἀμήν. Ψαλμὸς 140 
Ἦχος δ΄. 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 
εἰσάκουσόν μου πρόσχες τῇ φωνῇ 
τῆς δεήσεώς μου, ἐν τῷ κεκραγέναι 
με πρὸς σὲ εἰσάκουσόν μου, Κύριε. 

Κατευθυνθήτω ἡ προσευχή μου, 
ὡς θυμίαμα ἐνώπιόν σου, ἔπαρσις 
τῶν χειρῶν μου θυσία ἑσπερινὴ 
εἰσάκουσόν μου, Κύριε. 

Στιχηρὰ Προσόμοια τῆς Ἑορτῆς γ' 
Ἦχος δ' Κύριε ἀνελθὼν ἐν τῷ Σταυρῷ  

Στίχ.Ἐὰν ἀνομίας παρατηρήσῃς, 
Κύριε, Κύριε τὶς ὑποστήσεται; ὅτι 
παρὰ σοὶ ὁ ἱλασμὸς ἐστιν. 
Ἴδετε ὃν προέγραψε Μωσῆς, Ἰη-

σοῦν Μεσσίαν ἐν τῷ νόμῳ ἐλεύσε-
σθαι, ἐπὶ τῆς γῆς θεαθέντα, δι' 
εὐσπλαγχνίαν κἀμοὶ προσομιλήσα-
ντα ὡς βροτὸν ἐν τῷ φρέατι, ὄντως 
οὗτος ὑπάρχει ὁ Χριστός, ὁ ἐν 
κόσμῳ ἐρχόμενος, τοῖς ἐν τῇ Σιχὰρ 
Σαμαρεῖτις ὤφθη λέγουσα. 

Στίχ. Ἕνεκεν τοῦ ὀνόματός σου 
ὑπέμεινά σε, Κύριε, ὑπέμεινεν ἡ 
ψυχή μου εἰς τὸν λόγον σου, ἤλπι-
σεν ἡ ψυχή μου ἐπὶ τὸν Κύριον. 

Στόματος ἐξ ἡδέος γυναικός, 
ὕδατος ποσίμου γλυκεροῦ ἀνα-
βλύζοντος, οἱ ἐν τῇ πόλει πιόντες, 
καὶ πρὸς τὸ φρέαρ τὸ ῥέον τὴν 
δαψίλειαν, τὴν τοῦ νάματος, 
ἔσπευδον ἀναχθῆναι τὸ τάχος, καὶ 
πηγὴν κατιδεῖν τὴν ἀέναον, τὴν τὰς 

ἐκτακείσας ψυχὰς ἐπαναψύχου-
σαν. 

Στίχ. Ἀπὸ φυλακῆς πρωΐας 
μέχρι νυκτός, ἀπὸ φυλακῆς 
πρωΐας, ἐλπισάτω Ἰσραὴλ ἐπὶ τὸν 
Κύριον.  

Σύμμορφον κατιδόντες τὴν 
πηγὴν καὶ ὁμοειδῆ τῆς τῶν 
ἀνθρώπων συστάσεως, τῇ γυναικὶ 
ἐπεβόων· οἱ ἐν τῇ πόλει, οὐκ ἔτι 
διὰ σὴν ἡμεῖς, λαλιὰν πεπιστεύκα-
μεν, ἀληθῶς ἐπιγνόντες, ὅτι οὗτος 
ὑπάρχει ἡ λύτρωσις, καὶ ἡ σωτηρία 
τοῦ κόσμου ἡ αἰώνιος. 

Εἷτα ψάλλομεν  
στιχηρά προσόμια του Ἁγίου 
Ἦχος δ'. Ἔδωκας σημείωσιν. 

Στίχ. Ὅτι παρὰ τῷ Κυρίῳ τὸ 
ἔλεος καὶ πολλὴ παρ' αὐτῷ λύτρω-
σις· καὶ αὐτὸς λυτρώσεται τὸν 
Ἰσραὴλ ἐκ πασῶν τῶν ἀνομιῶν 
αὐτοῦ.  
  Ἤστραψεν ὡς Ἥλιος, ἡ θεία 

μνήμη σου σήμερον, τοὺς πιστσὺς 
καταυγάζουσα, θείαις φρυκτωρί-
αις, μάκαρ Ἰωαννη, καὶ παθημά-
των τὴν ἀχλύν, καὶ τῶν δαιμόνων 
σκότος διώκουσα· διό σε μακαρί-
ζομεν καὶ ἐτησίως γεραίρομεν, ὡς 
ὑπέρμαχον ἄσειστον, πρεσβευτὴν 
ὡς θερμότατον. 

Στίχ. Αἰνεῖτε τὸν Κύριον πάντα 
τὰ ἔθνη, ἐπαινέσατε αὐτὸν πάντες 
οἱ λαοί.  
Ἄγγελος ἐπίγειος, οἷα περ ἄλλος 

ἐβίωσας, ἐγκρατείᾳ τὸ σῶμά σου, 
μαράνας θεόσοφε, καὶ ταῖς ἀγρυ-
πνίαις, στάσεσι παννύχοις, μνήμην 
θανάτου ἐμποιῶν, τὰ θεῖα πάτερ 

ἐπαξιούμενος, μυστήρια καθ' ἕκα-
στον, Σάββατον· ὅθεν προσήγαγες 
σεαυτὸν καλλιέρημα, τῷ τῶν ὅλων 
δεσπὸζοντι. 

Στίχ. Ὅτι ἐκραταιώθη τὸ ἔλεος 
αὐτοῦ ἐφ' ἡμᾶς, καὶ ἡ ἀλήθεια τοῦ 
Κυρίου μένει εἰς τὸν αἰῶνα.  
Πάντας τοὺς τιμῶντας σου, τὴν 

θείαν μνήμην καὶ ἔνδοξον, Ἰωάννη 
μακάριε, φύλαττε πρεσβείαις σου, 
ταῖς πρὸς τὸν Δεσπότην, τοῦτον 
ἱκετεύων, ἀπὸ κινδύνων καὶ πα-
θῶν, ἡμᾶς καὶ ἀγανάκτησιν, αὐτοῦ 
νῦν ἀπομάκρυνον, τὴν καθ' ἡμῶν 
Πάτερ Ὅσιε, ὅπως πᾶσι κηρύττω-
μεν, τὴν θερμὴν προστασίαν σου. 

Δόξα... Ἦχος πλ. β΄  
Σήμερον τῷ πανυψίστῳ Θεῷ 

αἶνος ἐκ χοϊκῶν χειλέων προσᾴδε-
ται. Ἔλαμψε γὰρ ὡς Ἥλιος φαι-
δρὸς τοῦ Θεοφόρου Πατρὸς ἡμῶν 
μνήμη ἡ πανένδοξος. Οὗτος γὰρ ὁ 
ἀείμνηστος τὸ καρτερικὸν τοῦ πο-
λυάθλου Ἰὼβ μιμησάμένος ἀκλόνη-
τος ἵστατο ἐν αἷς ὑπέπεσε κακου-
χίαις· αἰχμάλωτος δὲ ὤν, τὸν τῆς 
αἰχμαλωσίας πρωταίτιον, τὸν μι-
σάνθρωπον ἐχθρὸν κατῄσχυνεν. 
Ὅθεν χοροστασίαι τῶν πιστῶν συ-
νελθόντες, οὕτω βοήσωμεν· Πάτερ 
ἀγαθέ, ὁ ἐν οὐρανοῖς, παράσχου 
τῷ λαῷ σου, ἱκεσίαις τοῦ σοῦ 
Ὁσίου, ἄφεσιν ἁμαρτιῶν, καὶ τὸ 
μέγα ἔλεος. 

Καὶ νῦν. τῆς ἑορτῆς,Ἦχος πλ. β' 
Παρὰ τὸ φρέαρ τοῦ Ἰακώβ, 

εὑρὼν ὁ Ἰησοῦς τὴν Σαμαρείτιδα 
αἰτεῖ ὕδωρ παρ΄ αὐτῆς, ὁ νέφεσι 
καλύπτων τὴν γῆν. Ὢ τοῦ θαύμα-
τος! ὁ τοῖς Χερουβὶμ ἐποχούμενος, 

πόρνῃ γυναικὶ διελέγετο, ὕδωρ 
αἰτῶν, ὁ ἐν ὕδατι τὴν γῆν 
κρεμάσας, ὕδωρ ζητῶν, ὁ πηγὰς 
καὶ λίμνας ὑδάτων ἐκχέων, θέλων 
ἑλκῦσαι ὄντως αὐτήν, τὴν θηρευ-
ομένην ὑπὸ τοῦ πολεμήτορος 
ἐχθροῦ, καὶ ποτίσασθαι ὕδωρ ζῶν, 
τὴν φλεγομένην ἐν τοῖς ἀτοπήμασι 
δεινῶς ὡς μόνος εὔσπλαγχνος καὶ 
φιλάνθρωπος. 

Εἴσοδος. 
ΔΙΑΚΟΝΟΣ: Σοφία Ὀρθοί ! 

Καί  ὁ χορός ψάλλει τὸ· 
Φῶς ἱλαρὸν ἁγίας δόξης, 

ἀθανάτου Πατρός, οὐρανίου, 
ἁγίου, μάκαρος, Ἰησοῦ Χριστέ, 
ἐλθόντες ἐπὶ τὴν ἡλίου δύσιν, 
ἰδόντες φῶς ἑσπερινόν, ὑμνοῦμεν 
Πατέρα, Υἱόν, καὶ ἅγιον Πνεῦμα 
Θεόν. Ἄξιόν σε ἐν πᾶσι καιροῖς, 
ὑμνεῖσθαι φωναῖς αἰσίαις, Υἱὲ 
Θεοῦ, ζωὴν ὁ διδούς, Διὸ ὁ κόσμος 
σὲ δοξάζει.  

Ἑσπέρας προκείμενον. 
 
 
 

Τῇ Πέμπτῃ ἑσπέρας 
Ἦχος πλ. β' 

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ 
τὴν γῆν. (Δὶς) 

Στίχ. Ἦρα τους ὀφθαλμούς μου 
εἰς τὰ ὄρη, ὅθεν ἥξει ἡ βοήθειά 
μου.  

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ 
τὴν γῆν. 

 
Εἶτα τὰ Ἀναγνώσματα. 

Σοφίας Σολομῶντος τὸ Ἀνάγνω-
σμα. 
Δικαίων ψυχαὶ ἐν χειρὶ Θεοῦ, 

καὶ οὐ μὴ ἅψηται αὐτῶν βάσανος· 
ἔδοξαν ἐν ὀφθαλμοῖς ἀφρόνων τε-
θνάναι, καὶ ἐλογίσθη κάκωσις ἡ 
ἔξοδος αὐτῶν καὶ ἡ ἀφ΄ ἡμῶν πο-
ρεία σύντριμμα, οἱ δέ εἰσιν ἐν 
εἰρήνῃ. Καὶ γὰρ ἐν ὄψει ἀνθρώπων 
ἐὰν κολασθῶσιν, ἡ ἐλπὶς αὐτῶν 
ἀθανασίας πλήρης· καὶ ὀλίγα παι-
δευθέντες μεγάλα εὐεργετηθήσο-
νται· ὅτι ὁ Θεὸς ἐπείρασεν αὐτούς, 
καὶ εὗρεν αὐτοὺς ἀξίους ἑαυτοῦ· 
ὡς χρυσὸν ἐν χωνευτηρίῳ ἐδοκίμα-
σεν αὐτούς, καὶ ὡς ὁλοκάρπωμα 
θυσίας προσεδέξατο αὐτούς· καὶ 
ἐν καιρῷ ἐπισκοπῆς αὐτῶν ἀνα-
λάμψουσι, καὶ ὡς σπινθῆρες ἐν κα-
λάμῃ διαδραμοῦνται· κρινοῦσιν 
ἔθνη, καὶ κρατήσουσι λαῶν, καὶ 
βασιλεύσει αὐτῶν Κύριος εἰς τοὺς 
αἰῶνας. Οἱ πεποιθότες ἐπ'αὐτῷ 
συνήσουσιν ἀλήθειαν καὶ οἱ πιστοὶ 
ἐν ἀγάπῃ προσμενοῦσιν αὐτῷ ὅτι 
χάρις καὶ ἔλεος ἐν τοῖς ὁσίοις 
αὐτοῦ, καὶ ἐπισκοπὴ ἐν τοῖς ἐκλε-
κτοῖς αὐτοῦ. 

Σοφίας Σολομῶντος τὸ Ἀνάγνω-
σμα. 

Δίκαιοι εἰς τὸν αἰῶνα ζῶσι, καὶ 
ἐν Κυρίῳ ὁ μισθὸς αὐτῶν, καὶ ἡ 
φροντὶς αὐτῶν παρὰ Ὑψίστω· διὰ 
τοῦτο λήψονται τὸ βασίλειον τῆς 
εὐπρεπείας, καὶ τὸ διάδημα τοῦ 
κάλλους ἐκ χειρὸς Κυρίου· ὅτι τῇ 
δεξιᾷ αὐτοῦ σκεπάσει αὐτούς, καὶ 
τῷ βραχίονι ὑπερασπιεῖ αὐτῶν. 
Λήψεται πανοπλίαν τὸν ζῆλον 
αὐτοῦ, καὶ ὁπλοποιησει τὴν κτίσιν 

ΤΑ ΠΡΟΚΕΙΜΕΝΑ ΤΗΣ ΗΜΕΡΑΣ 
ΚΑΤΑ ΤΟΝ ΚΑΘΟΡΙΣΜΕΝΟΝ ΗΧΟΝ 

εἰς ἄμυναν ἐχθρῶν· ἐνδύσεται θώ-
ρακα δικαιοσύνην καὶ περιθήσεται 
κόρυθα κρίσιν ἀνυπόκριτον. Λήψε-
ται ἀσπίδα ἀκαταμάχητον ὁσιό-
τητα, ὀξυνεῖ δὲ ἀπότομον ὀργὴν εἰς 
ῥομφαῖαν, συνεκπολεμήσει δ΄ αὐτῷ 
ὁ κόσμος ἐπὶ τοὺς παράφρονας· 
πορεύσονται εὔστοχοι βολίδες 
ἀστραπῶν, καὶ ὡς ἀπὸ εὐκύκλου 
τόξου τῶν νεφῶν, ἐπὶ σκοπῶν 
ἁλοῦνται καὶ ἐκ πετροβόλου θυμοῦ 
πλήρεις ῥιφθήσονται χάλαζαι· 
ἀγανακτήσει κατ'αὐτῶν ὕδωρ θα-
λάσσης, ποταμοὶ δὲ συγκλείσουσιν 
ἀποτόμως· ἀντιστήσεται αὐτοῖς 
πνεῦμα δυνάμεως, καὶ ὡς λαῖλαψ 
ἐκλικμήσει αὐτούς, καὶ ἐρημώσει 
πᾶσαν τὴν γῆν ἀνομία, καὶ ἡ κακο-
πραγία περιτρέψει θρόνους δυ-
ναστῶν. Ἀκούσατε οὖν βασιλεῖς 
καὶ σύνετε· μάθετε δικασταὶ περά-
των γῆς· ἐνωτίσασθε οἱ κρατοῦντες 
πλήθους, καὶ γεγαυρωμένοι ἐπὶ 
ὄχλοις ἐθνῶν ὅτι ἐδόθη παρὰ Κυ-
ρίου ἡ κράτησις ὑμῖν, καὶ ἡ δυνα-
στεία παρὰ Ὑψίστου. 

Σοφίας Σολομῶντος τὸ Ἀνάγνω-
σμα. 

Δίκαιος ἐὰν φθάσῃ τελευτῆσαι, 
ἐν ἀναπαύσει ἔσται· γῆρας γὰρ τί-
μιον, οὗ τὸ πολυχρόνιον, οὐδὲ 
ἀριθμῷ ἐτῶν μεμέτρηται· πολιὰ δέ 
ἐστι φρόνησις ἀνθρώποις, καὶ ἡλι-
κία γήρως βίος ἀκηλίδωτος· εὐάρε-
στος Θεῷ γενόμενος ἠγαπήθη, καὶ 
ζῶν μεταξὺ ἁμαρτωλῶν μετετέθη· 
ἡρπάγη, μὴ κακία ἀλλάξῃ σύνεσιν 
αὐτοῦ ἢ δόλος ἀπατήσῃ ψυχὴν 
αὐτοῦ· βασκανία γὰρ φαυλότητος 
ἀμαυροῖ τὰ καλά, καὶ ῥεμβασμὸς 

ἐπιθυμίας μεταλλεύει νοῦν ἄκα-
κον· τελειωθεὶς ἐν ὀλίγῳ, ἐπλή-
ρωσε χρόνους μακρούς· ἀρεστὴ 
γὰρ ἦν ἐν Κυρίῳ ἡ ψυχὴ αὐτοῦ· διὰ 
τοῦτο ἔσπευσεν ἐκ μέσου πονη-
ρίας. Οἱ δὲ λαοὶ ἰδόντες, καὶ μὴ νο-
ήσαντες, μηδὲ θέντες ἐπὶ διανοίᾳ 
τὸ τοιοῦτον. Ὅτι χάρις καὶ ἔλεος 
ἐν τοῖς ὁσίοις αὐτοῦ καὶ ἐπισκοπὴ 
ἐν τοῖς ἐκλεκτοῖς αὐτοῦ. Ἀπόστιχα. 

 
Εἴπωμεν πάντες ἐξ ὅλης τῆς ψυ-

χῆς καὶ ἐξ ὅλης τῆς διανοίας ἡμῶν 
εἴπωμεν. 

Κύριε, ἐλέησον (ἅπαξ). 
Κύριε παντοκράτορ ὁ Θεός τῶν 

πατέρων ἡμῶν, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἅπαξ). 
Ἐλέησον ἡμᾶς ὁ Θεὸς κατὰ τὸ 

μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τοῦ Ἀρχιεπι-

σκόπου ἡμῶν (δεῖνος).  
 Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν ἀδελφῶν 

ἡμῶν, τῶν ἱερέων, ἱερομονάχων, ἱε-
ροδιακόνων καὶ μοναχῶν, καὶ 
πάσης τῆς ἐν Χριστῷ ἡμῶν ἀδελ-
φότητος.  

Κύριε, ἐλέησον (ἐκ τρίτου). 
Ἔτι δεόμεθα ὑπὲρ ἐλέους, ζωῆς, 

εἰρήνης, ὑγείας, σωτηρίας, ἐπι-
σκέψεως, συγχωρήσεως καὶ 
ἀφέσεως τῶν ἁμαρτιῶν τῶν 
δούλων τοῦ Θεοῦ, πάντων τῶν 
εὐσεβῶν καὶ ὀρθοδόξων χρι-
στιανῶν, τῶν κατοικούντων καὶ 
παρεπιδημούντων ἐν τῇ (κώμῃ, 

πόλει) ταύτῃ, τῶν ἐνοριτῶν, ἐπι-
τρόπων, συνδρομητῶν καὶ ἀφιερω-
τῶν τοῦ ἁγίου ναοῦ τούτου. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν μα-

καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 
πάντων τῶν προαναπαυσαμένων 
πατέρων καὶ ἀδελφῶν ἡμῶν, τῶν 
ἐνθάδε εὐσεβῶς, κειμένων, καὶ 
ἁπανταχοῦ ὀρθοδόξων. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν καρπο-

φορούντων καὶ καλλιεργούντων ἐν 
τῷ ἁγίῳ καὶ πανσέπτῳ ναῷ τούτῳ, 
κοπιώντων, ψαλλόντων καὶ ὑπὲρ 
τοῦ περιεστῶτος λαοῦ, τοῦ ἀπεκ-
δεχομένου τὸ παρὰ Σοῦ μέγα καὶ 
πλούσιον ἔλεος.  

Κύριε, ἐλέησον (ἅπαξ).  
Ὅτι ἐλεήμων καὶ φιλάνθρωπος 

Θεὸς ὑπάρχεις, καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ 
Υἱῷ καὶ τῷ Ἁγίῳ Πνεύματι, νῦν καὶ 
ἀεὶ καὶ εἰς τοὺς αἰῶνας τῶν 
αἰώνων.  

Ὁ Προεστὼς ἢ ὁ Ἀναγνώστης:  
Ἀμήν.  
Καταξίωσον, Κύριε, ἐν τῇ 

ἑσπέρᾳ ταύτῃ, ἀναμαρτήτους φυ-
λαχθῆναι ἡμᾶς.  

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν.  

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 
Εὐλογητὸς εἶ, Κύριε, δίδαξόν με τὰ 
δικαιώματά σου.  

Εὐλογητὸς εἶ, Δέσποτα, συνέτι-
σόν με τὰ δικαιώματά σου.  

Εὐλογητὸς εἶ, Ἅγιε, φώτισόν με 
τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ 
καὶ τῷ Υἱῷ καὶ τῷ Ἁγίῳ Πνεύματι, 
νῦν καὶ ἀεὶ καὶ εἰς τοὺς αἰῶνας 
τῶν αἰώνων. Ἀμήν. 

Ὁ Διάκονος: Πληρώσωμεν τὴν 
ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  
Ἀντιλαβοῦ, σῶσον, ἐλέησον καὶ 

διαφύλαξον ἡμᾶς, ὁ Θεός, τῇ Σῇ 
χάριτι. 

Κύριε, ἐλέησον.  
Τὴν ἑσπέραν πᾶσαν, τελείαν, 

ἁγίαν, εἰρηνικὴν καὶ ἀναμάρτητον, 
παρά τοῦ Κυρίου, αἰτησώμεθα. 

Παράσχου Κύριε. 
Ἄγγελον εἰρήνης, πιστὸν 

ὁδηγόν, φύλακα τῶν ψυχῶν καὶ 
τῶν σωμάτων ἡμῶν, παρά τοῦ 
Κυρίου αἰτησώμεθα. 

Παράσχου Κύριε.   
Συγγνώμην καὶ ἄφεσιν τῶν 

ἁμαρτιῶν καὶ τῶν πλημμελημάτων 
ἡμῶν, παρά τοῦ Κυρίου αἰτη-
σώμεθα. 

Παράσχου Κύριε. 
Τὰ καλὰ καὶ συμφέροντα ταῖς 

ψυχαῖς ἡμῶν καὶ εἰρήνην τῷ 
κόσμῳ, παρά τοῦ Κυρίου αἰτη-
σώμεθα. 

Παράσχου Κύριε. 
Τὸν ὑπόλοιπον χρόνον τῆς ζωῆς 

ἡμῶν ἐν εἰρήνῃ καὶ μετανοίᾳ 

ἐκτελέσαι, παρά τοῦ Κυρίου αἰτη-
σώμεθα.  

Παράσχου Κύριε. 
Χριστιανὰ τὰ τέλη τῆς ζωῆς 

ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 
Τῆς Παναγίας, ἀχράντου, ὑπε-

ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παρα-
θώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ 
σοί τὴν δόξαν ἀναπέμπομεν, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

Ὁ Χορός: Ἀμήν. 
Εἰρήνη πᾶσι.  
Καὶ τῷ πνεύματί σου. 
Τὰς κεφαλὰς ἡμῶν τῷ Κυρίῳ 

κλίνωμεν.  
Σοὶ, Κύριε. 
Κύριε, ὁ Θεὸς ἡμῶν, ὁ κλίνας 

οὐρανοὺς καὶ καταβὰς ἐπὶ σω-
τηρίᾳ τοῦ γένους τῶν ἀνθρώπων, 
ἔπιδε ἐπὶ τοὺς δούλους σου καὶ 
ἐπὶ τὴν κληρονομίαν σου. Σοὶ γὰρ 
τῷ φοβερῷ καὶ φιλανθρώπῳ κριτῇ, 
οἱ σοὶ δοῦλοι ὑπέκλιναν τὰς κε-
φαλάς, τοὺς δὲ αὐτῶν ὑπέταξαν 
αὐχένας; οὐ τὴν ἐξ ἀνθρώπων 
ἀναμένοντες βοήθειαν, ἀλλὰ τὸ σὸν 
περιμένοντες ἔλεος, καὶ τὴν σὴν 

ἀπεκδεχόμενοι σωτηρίαν, οὓς 
διαφύλαξον ἐν παντὶ καιρῷ, καὶ 
κατὰ τὴν παροῦσαν ἑσπέραν καὶ 
τὴν προσιοῦσαν νύκτα, ἀπὸ παντὸς 
ἐχθροῦ, ἀπὸ πάσης ἀντικειμένης 
ἐνεργίας διαβολικῆς, καὶ διαλογι-
σμῶν ματαίων καὶ ἐνθυμήσεων πο-
νηρῶν. 

Εἴη τὸ κράτος τῆς βασιλείας σου 
εὐλογημένον καὶ δεδοξασμένον, 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.  

 
Τὸ Ἀναστάσιμον.  

Ἧχος δ΄  
Κύριε, ἀνελθὼν ἐν τῷ Σταυρῷ, 

τὴν προγονικὴν ἡμῶν κατάραν 
ἐξήλειψας καὶ κατελθὼν ἐν τῷ 
ᾍδῃ, τοὺς ἀπ' αἰῶνος δεσμίους 
ἠλευθέρωσας, ἀφθαρσίας δω-
ρούμενος τῶν ἀνθρώπων τῷ γένει· 
διὰ τοῦτο ὑμνοῦντες, δοξάζομεν, 
τὴν ζωοποιὸν καὶ σωτήριόν σου 
Ἔγερσιν. 

Εἶτα τὰ Ἀπόστιχα. προσόμοια. 
Τοῦ Ἁγίου 

Ὅτε ἐκ τοῦ ξύλου σε νεκρόν. 
Δεῦτε τῶν Ἀγγέλων οἱ χοροί, 

δεῦτε τῶν Ὁσίων οἱ δῆμοι, κλεινὲ 
Ἀντώνιε, θεῖέ τε Εὐθύμιε, Σάββα 
Ἀρσένιε, Συμεὼν καὶ Ἀλύπιε, θεῖοι 
στυλῖται, δεῦτε ὑποδέξασθε τὸν 
τῆς Ῥωσσίας βλαστόν, θεῖον Ἰωάν-
νην τὸν ὄντως, μιμητὴν ὑμῶν τε καὶ 
μύστην, καὶ ὑπὲρ ἡμῶν ὁμοῦ πρε-
σβεύσατε. 
Στίχος. Τίμιος ἐναντίον Κυρίου, ὁ 

θάνατος τοῦ ὁσίου αὐτοῦ. 

Ξένος καὶ αἰχμάλωτος ἀχθείς, 
ταῖς Ἀγαρηνῶν χερσὶ Πάτερ, ξένην 
ἐβίωσας, πολιτείαν ἔνδοξε οἰκή-
σας, σταύλῳ τινί, ὡς Ἰὼβ ἄλλος 
Ὅσιε, ὁ ἐπὶ κοπρίας, στένων καὶ 
θλιβόμενος, καὶ ἀειρρόους κρου-
νούς, χέων θερμοτάτων δακρύων 
ἔφθασας πρὸς ὃν δ' ἐπεπόθεις, 
Ἰωάννη ὄντως χαριτώνυμε. 
Στίχος. Καυχήσονται Ὅσιοι ἐν 

δόξῃ· καὶ ἀγαλλιάσονται ἐπὶ τῶν 
κοιτῶν αὐτῶν. 
Ἔχων παρρησίαν πρὸς Θεόν, πά-

ντων τῶν ἐν πίστει τελούντων, τὴν 
σεπτὴν ἑορτήν, Ἰωάννη Ὅσιε, θερ-
μῶς παράστηθι, τῶν κινδύνων ῥυ-
όμενος, παθῶν ἀπαλλάττων, πάσης 
περιστάσεως δεινῶν λυτρούμενος, 
νέμων τε ψυχῶν σωτηρίαν, θείαις 
σου ἐντεύξεσιν ὅπως, ἐν ᾠδαῖς καὶ 
ὕμνοις σε γεραίρωμεν. 

Δόξα, Ἦχος πλ. δ'. 
Δίκαιοι εἰς τὸν αἰῶνα ζῶσι, καὶ 

ἐν Κυρίῳ ὁ μισθὸς αὐτῶν, καὶ ἡ 
φροντὶς αὐτῶν παρὰ τῷ Ὑψίστῳ, 
τὸ προφητικόν, φησί, λόγιον. Ὁ γὰρ 
δίκαιος ἐν πᾶσιν Ἰωάννης, εἰ καὶ 
εἰς ἀλλοδαπὴν μετήχθη χθόνα, καὶ 
ὑπὸ βαρβάρων ἐσυλήθη, καὶ 
αἰχμάλωτος εἰς χεῖρας τούτων πα-
ρεδόθη τῆς τοῦ Θεοῦ ἐνετρύφα 
μνήμης, καὶ τὴν ἀρετὴν ἐκτήσατο 
σύνοικον. Διὸ καὶ ζῇ, ἀποθανών, εἰς 
τοὺς αἰῶνας, μετὰ τῶν ἐν Οὐρανοῖς 
Ὁσίων πάντων μεθ' ὧν πρεσβεύει 
ὑπὲρ ἡμῶν πρὸς Κύριον. 

Καὶ νῦν, τῆς  Ἐορτῆς, 
Ἦχος πλ. β' 

Τάδε λέγει Κύριος τῇ Σαμα-
ρείτιδι· Εἰ ᾔδεις τὴν δωρεὰν τοῦ 

Θεοῦ καὶ τίς ἐστιν ὁ λέγων σοι· Δός 
μοι ὕδωρ πιεῖν, σὺ ἂν ᾔτησας 
αὐτόν, καὶ ἔδωκέ σοι πιεῖν, ἵνα μῄ 
διψήσῃς εἰς τὸν αἰῶνα, λέγει 
Κύριος. 

ΙΕΡΕΥΣ: Νῦν ἀπολύεις τὸν 
δοῦλόν σου, Δέσποτα, κατὰ τὸ 
ῥῆμά σου, ἐν εἰρήνῃ, ὅτι εἶδον οἱ 
ὀφθαλμοί μου τὸ σωτήριόν σου, ὃ 
ἡτοίμασας κατὰ πρόσωπον 
πάντων τῶν λαῶν, φῶς εἰς 
ἀποκάλυψιν ἐθνῶν, καὶ δόξαν 
λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 
Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  
Παναγία Τριάς, ἐλέησον ἡμᾶς.  
Κύριε, ἱλάσθητι ταῖς ἁμαρτίαις 

ἡμῶν,  
Δέσποτα, συγχώρησον τὰς 

ἀνομίας ἡμῖν.  
Ἅγιε, ἐπίσκεψαι καὶ ἴασαι τὰς 

ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  
Πάτερ ἡμῶν ὁ ἐν τοῖς οὐρανοῖς, 

ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 
ἀφίεμεν τοῖς ὀφειλέταις ἡμῶν, καὶ 
μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονη-
ροῦ. ὁ ἱερεὺς: Ὅτι σοῦ ἐστὶν ἡ βα-
σιλεία καὶ ἡ δύναμις καὶ ἡ δόξα 

τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.  

ΧΟΡΟΣ: Ἀμήν.  
ὁ ἱερεὺς: Ὅτι σοῦ ἐστὶν ἡ βασιλεία 

καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

ΧΟΡΟΣ: Ἀμήν.  
Ἀπολυτίκιον Ἦχος δ' 

Τὸ φαιδρὸν τῆς Ἀναστάσεως 
κήρυγμα, ἐκ τοῦ Ἀγγέλου μα-
θοῦσαι αἱ τοῦ Κυρίου Μαθήτριαι, 
καὶ τὴν προγονικὴν ἀπόφασιν 
ἀπορρίψασαι, τοῖς Ἀποστόλοις 
καυχώμεναι ἔλεγον· Ἐσκύλευται ὁ 
θάνατος, ἠγέρθη Χριστὸς ὁ Θεός, 
δωρούμενος τῷ κόσμῳ τὸ μέγα 
ἔλεος. 

Ἀπολυτίκιον.  
Ἦχὸς δ'. Ταχὺ προκατάλαβε. 

Ἐκ γῆς ὁ καλέσας σε, πρὸς 
Οὐρανίους Μονάς, τηρεῖ καὶ μετὰ 
θάνατον ἀδιαλώβητον, τὸ Σκῆνός 
σου Ὅσιε. Σὺ γὰρ ἐν τῇ Ἀσίᾳ, ὡς 
αἰχμάλωτος ἤχθης, ἔνθα καὶ 
ᾠκειώθης, τῷ Χριστῷ, Ἰωάννη. 
Αὐτὸν οὖν ἱκέτευε, σωθῆναι τάς 
ψυχὰς ἡμῶν. 

Δόξα, ἕτερον. 
Ἦχος α'. Τοῦ λίθου σφραγισθέντος. 

Ῥωσσία σοῦ καυχᾶται τῶν σπαρ-
γάνων ἡ πάτριος, καὶ ἡ Ἀσιάτις γῆ 
χαίρει, τῷ ἁγίῳ λειψάνῳ σου· ἐν ᾗ 
ὡς αἰχμάλωτος ἀχθείς, ὑπέστης 
δεινῶν ἐπιφορὰς· καὶ βιώσας ἐν 
ἀσκήσει, μύστης Θεοῦ γεγένησαι ὦ 
Ἰωάννη· Δόξα τῷ σὲ δοξάσαντι 

Χριστῷ· Δόξα τῷ σὲ θαυμαστώσα-
ντι· Δόξα τῷ σὲ προστάτην κρα-
ταιὸν ἡμῖν δωρήσαντι. 

Καὶ νῦν… Θεοτοκίον Ἦχος α'. 
Τοῦ Γαβριὴλ φθεγξαμένου σοι 

Παρθένε τὸ Χαῖρε, σὺν τῇ φωνῇ 
ἐσαρκοῦτο ὁ τῶν ὅλων Δεσπότης, 
ἐν σοὶ τῇ ἁγίᾳ κιβωτῷ, ὡς ἔφη ὁ 
δίκαιος Δαυΐδ, ἐδείχθης πλατυτέρα 
τῶν οὐρανῶν, βαστάσασα τὸν 
Κτίστην σου. Δόξα τῷ ἐνοικήσαντι 
ἐν σοί, δόξα τῷ προελθόντι ἐκ σοῦ, 
δόξα τῷ ἐλευθερώσαντι ἡμᾶς διὰ 
τοῦ τόκου σου. 

Ἀπόλυσις 

ΙΕΡΕΥΣ: Σοφία!  

Ὁ Ἀναγνώστης: Εὐλόγησον.  
ΙΕΡΕΥΣ: Ὁ ὤν εὐλογητὸς Χρι-

στὸς ὁ Θεὸς ἡμῶν πάντοτε νῦν καὶ 
ἀεὶ καὶ εἰς τούς αἰῶνας τῶν αἰώ-
νων.Ἀμήν.  

Ὁ Ἀναγνώστης: Στερεώσαι, Κύριος 
ὁ Θεός, τὴν ἁγίαν καὶ ἀμώμητον 
πίστιν τῶν εὐσεβῶν καὶ ὀρθοδόξων 
Χριστιανῶν, σὺν τῇ ἁγίᾳ αὐτοῦ 
Ἐκκλησίᾳ καὶ τῇ χώρᾳ, νήσῳ, 
κώμη, Μητροπόλει, Ἐνορία ταύτῃ 
εἰς αἰῶνας αἰώνων. Ἀμήν.  

ΙΕΡΕΥΣ: Ὑπεραγία Θεοτόκε 
σῶσον ἡμᾶς.  

Ὁ Ἀναγνώστης: Τὴν τιμιωτέραν 
τῶν Χερουβείμ, καὶ ἐνδοξοτέραν 
ἀσυγκρίτως τῶν Σεραφείμ, τὴν 
ἀδιαφθόρως Θεὸν Λόγον τε-
κοῦσαν, τὴν ὄντως Θεοτόκον, σὲ 
μεγαλύνομεν.  

ΙΕΡΕΥΣ: Δόξα σοι ὁ Θεός, ἡ 
ἐλπὶς ἡμῶν, Κύριε, δόξα Σοι.  

Ὁ Ἀναγνώστης: Δόξα Πατρὶ καὶ 
Υἱῷ καὶ Ἁγίω Πνεύματι, καὶ νῦν 
καὶ ἀεὶ καὶ εἰς τοὺς αἰῶνας τῶν 
αἰώνων. Ἀμήν. Κύριε ἐλέησον, Κύ-
ριε ἐλέησον, Κύριε ἐλέησον. Πάτερ 
Ἅγιε εὐλόγησον.  

ΙΕΡΕΥΣ: Χριστὸς ὁ ἀληθινὸς 
Θεὸς ἡμῶν, ταῖς πρεσβείαις τῆς 
παναχράντου καὶ παναμώμου 
ἁγίας αὐτοῦ Μητρός· δυνάμει τοῦ 
τιμίου καὶ ζωοποιοῦ Σταυροῦ· 
προστασίαις τῶν τιμίων, ἐπουρα-
νίων δυνάμεων ἀσωμάτων· ἱκεσί-
αις τοῦ τιμίου καὶ ἐνδόξου, προφή-
του προδρόμου καὶ βαπτιστοῦ 
Ἰωάννου· τῶν ἁγίων, ἐνδόξων καὶ 
πανευφήμων ἀποστόλων, τῶν 
ἁγίων ἐνδόξων καὶ καλλινίκων 
μαρτύρων· τῶν ὁσίων καὶ θεοφό-
ρων πατέρων ἡμῶν· τοῦ ἁγίου (τοῦ 
ναοῦ)· τῶν ἁγίων καὶ δικαίων θεο-
πατόρων Ἰωακεὶμ καὶ Ἄννης· τοῦ 
ἁγίου(τῆς ἡμέρας), οὖ καὶ τὴν μνή-
μην ἐπιτελοῦμεν,  καὶ πάντων τῶν 
ἁγίων, ἐλεήσαι καὶ σώσαι ἡμᾶς, ὡς 
ἀγαθὸς καὶ φιλάνθρωπος.  

Εἶτα τὸ ἐπισφράγισμα· 
ΙΕΡΕΥΣ: Χριστὸς ἀνέστη ἐκ νε-

κρῶν, θανάτῳ θάνατον πατήσας, 
καὶ τοῖς ἐν τοῖς μνήμασι, ζωὴν χα-
ρισάμενος.   

Ὁ Ἀναγνώστης: Ἀληθῶς  ἀνέστη ὁ  
Κύριος.  

 
Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

 

 

 

 

 

 

 

 

 

 

 

 

 

 

 

 

 

 

 


